
YASHIL MOLIYA – IQTISODIY 
RIVOJLANISH MEXANIZMI 

SIFATIDA

Nodir Xidirov Gʻiyosaliyevich
“Moliya va moliyaviy texnologiyalar”

kafedrasi professori v.b., Ph.D, TDIU
ORCID: 0000-0002-0403-1715

Annotatsiya: Yashil moliya – bu atrof-muhitning ifloslanishiga qarshi kurashish va iqtisodiyotning ekologik (yashil) 
transformatsiyasini amalga oshirishga xizmat qiluvchi samarali moliyaviy mexanizmdir. Ushbu maqolada yashil moliyaning 
iqtisodiy rivojlanishga, ekologik loyihalarni moliyalashtirishga boʻlgan ta’siri tahlil qilingan. Shuningdek, yashil moliyani 
rivojlantirish korxonalar investitsiya faoliyatining miqyosini kengaytirishga qanday hissa qoʻshishi mumkinligi yuzasidan 
fikr-mulohazalar bayon etilgan.

Kalit soʻzlar: yashil moliya, iqtisodiy rivojlanish, yashil moliyalashtirish, yashil investitsiya, investitsiya faoliyati.
Abstract: Green finance is an effective financial mechanism that promotes efforts to combat environmental pollution 
and supports the green transformation of the economy. This article analyzes the impact of green financing on economic 
development and the funding of environmentally sustainable projects. It also presents perspectives on how the 
development of green finance can contribute to expanding the investment activity of enterprises.

Key words: green finance, economic development, green financing, green investment, investment activity.
Аннотация: Зелёные финансы представляют собой эффективный финансовый механизм, направленный на 
борьбу с загрязнением окружающей среды и содействие экологической трансформации экономики. В данной 
статье проанализировано влияние зелёного финансирования на экономическое развитие и финансирование 
экологических проектов. Кроме того, изложены мнения о том, как развитие зелёных финансов может способствовать 
расширению инвестиционной активности предприятий.

Ключевые слова: зелёные финансы, экономическое развитие, зелёное финансирование, зелёные инвестиции, 
инвестиционная деятельность.

K I R I S H
Hozirgi davrda iqtisodiy o‘sishni baholashda an’anaviy makroiqtisodiy ko‘rsatkichlar bilan bir qatorda 

ekologik barqarorlik va ijtimoiy mas’uliyat mezonlari ham muhim ahamiyat kasb etmoqda. Iqlim o‘zgarishi, tabiiy 
resurslarning kamayib borishi, ekologik muammolarning chuqurlashuvi kabi global omillar iqtisodiy siyosat 
va moliyaviy qarorlar qabul qilishda yangi yondashuvlarni shakllantirishni taqozo etmoqda. Ayniqsa, “yashil 
iqtisodiyot” konsepsiyasiga asoslangan yondashuvlar zamonaviy iqtisodiy taraqqiyotning ajralmas qismiga 
aylanmoqda.

Yashil moliya – bu ekologik barqarorlikni ta’minlashga yo‘naltirilgan moliyaviy faoliyatni ifodalovchi 
tushuncha bo‘lib, uning yordamida iqtisodiyotning “yashil” yo‘nalishda rivojlanishi moliyaviy jihatdan qo‘llab-
quvvatlanadi. Bunga yashil obligatsiyalar, ekologik kreditlar, ESG (Ekologik, Ijtimoiy va Korporativ boshqaruv) 
investitsiyalari, davlat-xususiy sheriklik asosidagi ekologik loyihalarni moliyalashtirish, shuningdek, fond bozori 
va sug‘urta tizimi orqali amalga oshiriladigan barqaror moliyalashtirish turlari kiradi.

So‘nggi yillarda rivojlangan davlatlar bilan bir qatorda O‘zbekiston Respublikasi ham yashil iqtisodiyotga 
bosqichma-bosqich o‘tish, uni moliyaviy jihatdan qo‘llab-quvvatlash va tegishli moliyalashtirish mexanizmlarini 

shakllantirish yo‘lida ilk qadamlarni tashlamoqda. Jumladan, BMT Taraqqiyot Dasturi (UNDP), Jahon banki, 
Yevropa tiklanish va taraqqiyot banki (YTTB, EBRD) kabi xalqaro moliyaviy institutlar bilan hamkorlikda “yashil 
banklar”, “ekologik kreditlar” va “barqaror sarmoya” konsepsiyalarini joriy etish yuzasidan bir qator tashabbuslar 
ilgari surilmoqda. .

Mazkur maqolada yashil moliyaning nazariy asoslari, uning iqtisodiy rivojlanishdagi o‘rni, xalqaro tajribasi 
va O‘zbekistonda yashil moliyalashtirishning amaliy holati tahlil qilinadi. Shuningdek, mamlakatda yashil 
moliyani rivojlantirish bo‘yicha taklif va tavsiyalar ishlab chiqiladi.

M A V Z U G A  O I D  A D A B I Y O T L A R  S H A R H I
Yashil moliya bugungi global iqtisodiy sharoitda iqtisodiy manfaatlar bilan ekologik barqarorlikni 

uyg‘unlashtirishga xizmat qiluvchi strategik moliyaviy vosita sifatida shakllanmoqda. Ushbu yo‘nalishning 
kengayib borishi natijasida, so‘nggi yillarda xorijiy va mahalliy olimlar tomonidan mazkur mavzuda qator 
ilmiy tadqiqotlar olib borilmoqda. Tahlillar shuni ko‘rsatadiki, yashil moliya konsepsiyasi moliya, iqtisodiyot, 
ekologiya hamda korporativ boshqaruv sohalarini qamrab oluvchi ko‘p qirrali tushuncha bo‘lib, u asosan yashil 
obligatsiyalar, yashil kreditlar, ESG (Environmental, Social and Governance) investitsiyalari hamda barqaror 
moliyaviy xizmatlar orqali yoritiladi.

Bhatnagar va Sharma (2022–yil) tadqiqotlarida yashil moliyaviy izlanishlar uch asosiy yo‘nalishda – 
ekologik, iqtisodiy va korporativ darajalarda rivojlanayotgani aniqlangan. Ekologik yo‘nalishdagi ishlar yashil 
moliyaning karbonat angidrid chiqindilarini kamaytirish, atrof-muhit sifatini yaxshilash va iqlim o‘zgarishini 
yumshatishdagi rolini alohida ta’kidlaydi. Le va Pham (2021–yil) tomonidan Vetnam misolida yashil moliyaviy 
vositalarga kirish imkoniyatlari empirik tahlil qilinib, ularning barqaror rivojlanishdagi o‘rni yoritilgan.

Yashil moliyaning iqtisodiy jihatlari texnologik innovatsiyalarni rag‘batlantirish, investitsion xavflarni 
kamaytirish hamda iqtisodiy barqarorlikni ta’minlash bilan chambarchas bog‘liq. Dikau va Volz (2021–yil) 
yashil moliyaning markaziy banklar siyosatiga integratsiyasini tahlil qilib, iqlim xavflarini moliyaviy tizim orqali 
boshqarish zarurligini asoslab bergan. Wang (2020–yil) yashil investitsiyalar orqali energetika infratuzilmasini 
ekologik jihatdan yangilash usullarini o‘rganib, ularning iqtisodiy samaradorligini ko‘rsatgan. Ng va Tao (2016–yil) 
esa yashil investitsiyalar va iqtisodiy o‘sish o‘rtasida ijobiy bog‘liqlik mavjudligini amaliy dalillar bilan isbotlagan.

Yashil moliyaning korporativ darajadagi ta’siri ham alohida e’tiborga loyiq. Zhang, Guo va Lin (2023–
yil) yashil moliyaning firmalarning investitsion qarorlariga ta’sirini tahlil qilib, yashil moliyalashtirish moliyaviy 
cheklovlarni yumshatishga xizmat qilishini aniqlagan. Yu (2021–yil) yashil innovatsiyalarni moliyalashtirishda 
yashil moliyaning o‘rni va imkoniyatlarini asoslab bergan. Shuningdek, Chai va hammualliflari (2022–yil) yashil 
kredit siyosatining yuqori ifloslantiruvchi firmalarning moliyaviy xatti-harakatlariga bo‘lgan tartibga soluvchi 
ta’sirini empirik asosda o‘rganishgan.

Mahalliy tadqiqotlar orasida ham muhim izlanishlar mavjud. To‘xtayev A. (2022–yil) yashil iqtisodiyot sharoitida 
moliyaviy barqarorlikni ta’minlash masalasini o‘rganib, yashil kreditlar va ekologik normativlarga asoslangan 
nazorat mexanizmlarining ahamiyatini ko‘rsatgan. Mamatqulov B. (2021–yil) yashil moliyalashtirishning 
institutsional asoslarini tahlil qilib, O‘zbekistonda yashil bank tizimini joriy etish va normativ-huquqiy bazani 
takomillashtirish zarurligini ilgari surgan. Jo‘rayev F. (2023–yil) esa ESG mezonlariga asoslangan moliyaviy 
boshqaruvning iqtisodiy tizimdagi barqarorlikni oshirishdagi o‘rnini ochib bergan.

Yuqoridagi tahlillar shuni anglatadiki, yashil moliyaning ahamiyati ekologik muammolarni bartaraf etish 
bilangina cheklanmay, balki iqtisodiyotda innovatsion jarayonlarni qo‘llab-quvvatlash, xavflarni kamaytirish 
va iqtisodiy barqarorlikka erishishda ham muhim omil sifatida namoyon bo‘lmoqda. Xalqaro tajribani milliy 
sharoitga moslashtirish esa barqaror rivojlanish strategiyasining ajralmas qismidir.

T A D Q I Q O T  M E T O D O L O G I YA S I
Ushbu tadqiqotda yashil moliyaning iqtisodiy o‘sish jarayonidagi roli hamda korxonalarga ko‘rsatadigan 

bevosita ta’siri nazariy yondashuvlar va tahliliy usullar asosida chuqur o‘rganildi. Metodologik yondashuv 
sifatida taqqoslash usulidan foydalanildi. Unda O‘zbekiston tajribasi rivojlangan mamlakatlar amaliyoti bilan 
solishtirilib, mavjud farqlar va o‘xshashliklar aniqlashtirildi.

Tahlil natijalariga ko‘ra, yashil moliya korxonalar uchun investitsion xavflarni kamaytirish, resurslardan 
foydalanish samaradorligini oshirish hamda ekologik me’yorlarga asoslangan loyihalarni moliyalashtirish orqali 
ularning raqobatbardoshligini mustahkamlashga ijobiy ta’sir ko‘rsatmoqda.

Bundan tashqari, davlatning ustuvor siyosiy yo‘nalishlari, tijorat banklari va moliyaviy institutlarning faol 
ishtiroki yashil moliyani rivojlantirish jarayonida muhim omillar sifatida baholandi. Yakuniy xulosa va takliflar esa 
xalqaro ilg‘or tajribalar asosida ishlab chiqildi.

T A H L I L  V A  N A T I J A L A R
Jahon miqyosida iqtisodiy rivojlanishni ta’minlash va barqaror iqtisodiy siyosat yuritish jarayonida yuzaga 

kelayotgan muammolar ko‘plab mamlakatlar uchun umumiy yoki o‘zaro o‘xshash shakllarda namoyon 
bo‘lmoqda. Ayniqsa, global darajadagi xavf-xatarlarga sabab bo‘layotgan muammolarning aksariyati bevosita 
tabiatdagi o‘zgarishlar bilan chambarchas bog‘liqdir. Aholi sonining ortib borishi natijasida ishlab chiqarishga 
bo‘lgan talab keskin oshmoqda. Bu esa o‘z navbatida iqlim o‘zgarishi, tabiiy resurslarning kamayishi, biologik 
xilma-xillikning yo‘qolishi, ijtimoiy tengsizlikning kuchayishi, shuningdek energiya, gaz va ichimlik suvi kabi 
resurslarga ehtiyojning ortishiga olib kelmoqda. Natijada, mazkur omillar butun dunyo bo‘ylab ekologik hamda 
iqtisodiy muammolarning chuqurlashishiga sabab bo‘lmoqda.

Shu bois, ko‘plab xorijiy mamlakatlar qatori O‘zbekiston ham yashil iqtisodiyotga o‘tish orqali milliy 
iqtisodiyotni barqaror va muvozanatli rivojlantirish yo‘lida zarur chora-tadbirlarni amalga oshirishga intilmoqda.

Xalqaro tajriba shuni ko‘rsatadiki, yashil moliyaning muvaffaqiyati davlat siyosati, moliyaviy institutlar 
faolligi va huquqiy-institutsional baza mavjudligiga bevosita bog‘liq. Masalan, Yevropa Ittifoqi “EU Taxonomy” 
tizimi orqali yashil investitsiyalarni standartlashtirishga erishgan. Xitoyda esa “Green Credit Policy” siyosati 
asosida tijorat banklari ekologik mezonlarga mos loyihalarga ustuvor kredit ajratishga majbur qilinmoqda.

Jahon bozorida yashil obligatsiyalar hajmi yildan-yilga ortib bormoqda. 2023-yil yakuniga ko‘ra, ularning 
umumiy hajmi 600 milliard AQSh dollaridan oshgan bo‘lib, bu ko‘rsatkichlarning katta qismini AQSh, Germaniya, 
Fransiya va Xitoy ta’minlagan.

O‘zbekistonda esa yashil moliyaviy tizim endigina shakllanib borayotgan bosqichda. O‘zbekiston 
Respublikasi Markaziy banki “Green Banking” konsepsiyasi doirasida tijorat banklariga ekologik mezonlarga 
mos kreditlash yo‘nalishlarini joriy qilishni tavsiya qilmoqda. Shu bilan birga, Energetika vazirligi va xalqaro 
donorlar ishtirokida qayta tiklanadigan energiya manbalarini rivojlantirish (quyosh va shamol elektr stansiyalari) 
bo‘yicha loyihalar bosqichma-bosqich moliyalashtirilmoqda. BMT Taraqqiyot Dasturi (UNDP) va Jahon banki 
bilan hamkorlikda chiqindilarni qayta ishlash, suv resurslarini tejash hamda energiya samaradorligini oshirish 
bo‘yicha moliyaviy mexanizmlar ishlab chiqilmoqda.

Yashil loyihalarni moliyalashtirishda soliq imtiyozlari, qayta tiklanadigan energiya manbalariga yo‘naltirilgan 
grantlar hamda kreditlar uchun foiz stavkalarini subsidiyalash kabi mexanizmlar O‘zbekiston sharoitida ham 
samarali natijalar berishi mumkin. Bundan tashqari, yashil loyihalarni baholash va reytinglash tizimini joriy etish 
orqali investorlar uchun ochiq va ishonchli moliyaviy muhitni shakllantirish imkoniyati mavjud.

Yuqoridagi mulohazalar shuni ko‘rsatadiki, yashil moliya O‘zbekiston iqtisodiy rivojlanishida katta 
salohiyatga ega bo‘lib, ushbu yo‘nalishdagi siyosiy iroda, moliyaviy islohotlar va xalqaro hamkorlik muhim o‘rin 
tutadi. Yashil moliyani rivojlantirish nafaqat atrof-muhitni muhofaza qilishda, balki real iqtisodiyotga xizmat 
ko‘rsatish samaradorligini oshirishda ham muhim ahamiyat kasb etadi.

Yashil moliyalashtirish – bu davlat, xususiy va notijorat sektorlardan barqaror rivojlanish ustuvorliklariga 
qaratilgan moliyaviy oqimlar (bank, mikrokredit, sug‘urta va investitsiyalar) hajmini oshirishga yo‘naltirilgan 
faoliyatdir (UNEP, 2024) (1-rasm).

1-rаsm. Dаvlаt sektоri vа kо‘p mаnfааtli tоmоnlаrning “yаshil” mоliyа sektоridаgi bоgʻliqligi (UNEP, 2024).

So‘nggi yillarda Yer yuzida iqlim o‘zgarishlari misli ko‘rilmagan tezlikda sodir bo‘lmoqda. Bu holat nafaqat 
flora va fauna tizimiga salbiy ta’sir ko‘rsatmoqda, balki insoniyat xavfsizligi uchun ham jiddiy tahdidga aylangan. 

Afsuski, mazkur ekologik inqiroz Markaziy Osiyo mintaqasini ham chetlab o‘tgani yo‘q. Ayniqsa, Orol dengizining 
qurib borishi natijasida atmosferaga katta miqdorda tuz aralashmalari tarqalmoqda, bu esa inson salomatligi va 
ekologik barqarorlik uchun o‘ta xavfli omil hisoblanadi.

Mintaqada suv tanqisligi va cho‘llanish darajasi tobora ortib borayotgan bir sharoitda, mamlakatimizda 
mazkur ekologik muammolarni bartaraf etish maqsadida tizimli islohotlar amalga oshirilmoqda. Xususan, 
havoning ifloslanishi, chang-to‘zonlarning kuchayishi hamda uglevodorod chiqindilarining ko‘payishi tufayli 
ayrim hududlarimiz dunyo miqyosida eng iflos havo ko‘rsatkichlariga ega hududlar ro‘yxatiga kiritilmoqda. Bu 
esa ekologik sohadagi islohotlarni jadallashtirish va zarur chora-tadbirlarni kechiktirmasdan amalga oshirish 
zaruratini yuzaga keltirmoqda.

Korxonalar yashil loyihalarini moliyalashtirish nuqtai nazaridan, yashil moliyaning roli asosan resurslarni 
tejovchi texnologiyalarni joriy etish hamda atrof-muhitni muhofaza qilish sohalarini rivojlantirish yo‘lida ijtimoiy 
mablag‘lar oqimini yo‘naltirishda namoyon bo‘ladi. Bundan tashqari, yashil moliya iste’molchilarga yashil 
iste’mol konsepsiyasini shakllantirishda yordam beradi va korxonalar o‘rtasida ekologik xabardorlik darajasini 
oshiradi.

Korxonalarning ekologik holati va resurslardan foydalanish samaradorligi moliyaviy institutlar tomonidan 
baholashda asosiy mezon sifatida qaralmoqda. Atrof-muhitni muhofaza qilish ko‘rsatkichlari ijobiy bo‘lgan 
korxonalar, odatda, ko‘proq moliyaviy mablag‘ jalb qilish imkoniyatiga ega bo‘ladi. Bu esa ekologik toza ishlab 
chiqarish faoliyatini rag‘batlantiruvchi omil sifatida xizmat qiladi.

Uzoq muddatli barqarorlik maqsadlaridan kelib chiqib, biznes rahbarlari sanoatni rivojlantirish strategiyalarini 
qayta ko‘rib chiqmoqda va ekologik toza loyihalarga ustuvorlik bermoqda. Bunday yondashuv moliya 
institutlarining ijobiy munosabatini kuchaytiradi hamda korxonalarni kengroq moliyalashtirish imkoniyatlarini 
yaratadi (2-rasm).

2-rasm. Yashil moliya, iqtisodiy rivojlanish va atrof-muhit ifloslanish mexanizmi.

2-rasmda ko‘rsatilganidek, yashil moliya va iqtisodiy rivojlanish o‘rtasidagi o‘zaro munosabatlar quyidagi 
asosiy yo‘nalishlarda aks etadi.

Birinchidan, yashil moliya iqtisodiy rivojlanishni rag‘batlantiruvchi omil bo‘lishi mumkin. U resurslardan 
foydalanishni optimallashtirish, iqtisodiy faoliyat davomida tabiiy muhitga salbiy ta’sirlarni kamaytirish 
va shu orqali yuqori sifatli iqtisodiy rivojlanishga erishishda muhim vosita hisoblanadi. Yashil moliya bozor 
kapitali harakatiga yo‘naltiruvchi rol o‘ynab, texnologik innovatsiyalarni jadallashtirish, sanoat tuzilmasini 
optimallashtirish va modernizatsiya qilish, shuningdek, ishlab chiqarish omillarining umumiy samaradorligini 
oshirish orqali iqtisodiy o‘sishni qo‘llab-quvvatlaydi.

Ikkinchidan, yuqori sifatli iqtisodiy rivojlanish yashil moliyalashtirish jarayonining tezlashuviga olib keladi. 
Iqtisodiy rivojlanish darajasining bosqichma-bosqich oshib borishi yashil sanoat va yashil loyihalar uchun 
kengroq imkoniyatlar yaratadi. Bu esa atrof-muhitni muhofaza qilishga yo‘naltirilgan maxsus mablag‘lardan 
samarali va xavfsiz foydalanish imkonini beradi hamda yashil moliyaning jadal rivojlanishiga zamin yaratadi.

X U L O S A  V A  T A K L I F L A R
Bugungi kunda xalqaro miqyosda “yashil” tiklanish va barqaror taraqqiyot konsepsiyasi global siyosiy kun 

tartibida muhim o‘rin egallamoqda. Ushbu maqsad sari erishish uchun turli mamlakatlar o‘rtasida faol hamkorlik 
aloqalari va izchil sa’y-harakatlar olib borilmoqda.

Shu nuqtai nazardan, O‘zbekiston ham 2030-yilgacha yashil iqtisodiyotga bosqichma-bosqich o‘tish va 
ekologik barqarorlikni ta’minlash bo‘yicha aniq strategik yo‘nalishlarni belgilab olgan. Jumladan, mamlakatda 
qabul qilingan “Yashil o‘sishni ta’minlash bo‘yicha Harakatlar rejasi” mavjud iqtisodiy va ekologik muammolarni 

bartaraf etishga qaratilgan keng qamrovli islohot va chora-tadbirlarni o‘z ichiga oladi. Rejada yashil, barqaror 
va inklyuziv rivojlanishga erishish asosiy maqsad sifatida belgilangan.

Mazkur tahlil asosida quyidagi takliflarni ilgari surish maqsadga muvofiq:
Yashil moliyani tartibga soluvchi huquqiy baza ishlab chiqilishi lozim. Jumladan, yashil obligatsiyalar va 

ekologik kreditlar bo‘yicha milliy standartlar hamda reyting mezonlari joriy etilishi zarur;
Tijorat banklarida yashil moliya bo‘linmalarini tashkil etish, ekologik xavflarni baholash tizimini joriy etish 

orqali moliyaviy qarorlar sifatini oshirish mumkin;
Yashil loyihalar uchun soliq imtiyozlari, davlat subsidiyalari va grantlar tizimini shakllantirish investorlar va 

tadbirkorlar faolligini oshiradi;
Aholi va biznes subyektlari uchun moliyaviy savodxonlik, xususan ekologik investitsiyalar bo‘yicha bilim va 

ko‘nikmalarni oshirishga qaratilgan dasturlar ishlab chiqilishi kerak.
Umuman olganda, yashil moliyaga nafaqat atrof-muhitni muhofaza qilish, balki iqtisodiy islohotlarning 

yangi bosqichiga o‘tishda strategik vosita sifatida qaralishi lozim. Uzoq muddatli istiqbolda O‘zbekistonning 
yashil moliya sohasidagi yutuqlari mamlakatning xalqaro investitsiyaviy jozibadorligini oshirish, barqaror 
infratuzilmani yaratish va yangi ish o‘rinlarini shakllantirishda muhim rol o‘ynashi mumkin.

Xulosa qilib aytganda, korxonalar ekologik xabardorlik darajasini yuqoridan pastgacha oshirishlari, yashil 
moliyani rivojlantirish orqali yaratilayotgan imkoniyatlardan faol foydalanishlari va ularni o‘z rivojlanishining 
ichki drayverlariga aylantirishlari zarur. Yuqori darajada ifloslantiruvchi ishlab chiqarish usullaridan bosqichma-
bosqich voz kechish, ekologik toza ishlab chiqarish va texnologik innovatsiyalarni rag‘batlantirish, shuningdek 
operatsion foydalilikni oshirish ustuvor maqsadlar qatoridan o‘rin olishi kerak.

Boshqa tomondan, korxonalar o‘zlarining ekologik ma’lumotlarini oshkor qilish mexanizmlarini 
takomillashtirishlari, atrof-muhitga oid ma’lumotlar va ekologik xavflarni o‘z vaqtida hamda aniq shaklda e’lon 
qilishlari lozim.

